
Marilah kita bertaqwa kepada Allah swt dengan sebenar-benar

Sidang Jumaat yang dirahmati Allah sekalian,

Marilah bersama kita bertakwa kepada Tuhan yang Maha Esa dan berkuasa di atas segala sesuatu. Marilah kita panjatkan kesyukuran kerana kita masih lagi dikurniakan nikmat menghirup udara Ramadan, bulan yang banyak menjanjikan ganjaran, bulan yang mendisiplinkan gerak laku dan perbuatan, bulan yang dikurniakan kepada kita satu anugerah yang tiada bandingannya iaitu kitab suci Al Quran. 

Al-Quran secara umum sama ada dari segi bahasa, gaya atau isinya adalah satu mukjizat dan sumber petunjuk bagi membentuk kehidupan yang lurus. Firman Allah dalam surah Al-Israa: 9 

Maksudnya: “Sesungguhnya Al-Quran ini memberi petunjuk ke jalan yang amat betul (agama Islam).” 
Ketahuilah sidang Jumaat sekelian, Al-Quran jugalah yang berjaya mencetuskan keimanan seorang insan yang pada awalnya sangat menentang Islam, tetapi akhirnya beliau menjadi seorang sahabat Rasulullah s.a.w. yang amat berpengaruh lagi berwibawa. Beliau ialah Sayyidina Umar Ibn Al-Khattab r.a. 

Ketika memetik tafsiran ayat 41-43 dari surah Al-Haaqqah menerusi tafsir Ibnu Kathir, Imam Ahmad Bin Hanbal meriwayatkan bahawa Sayyidina Umar telah berkata: “Sebelum aku memeluk Islam, aku telah keluar untuk mendapatkan Rasulullah sa.w. Maka aku dapati bahawa beliau telah mendahului aku ke masjid, lalu aku berdiri di belakangnya dan beliau membuka (solat) dengan bacaan (surah) Al-Haaqqah sehingga aku merasa takjub dengan kandungan Al-Quran.” Maka aku berkata: “Demi Allah, ini adalah syair sebagaimana yang dikatakan oleh kaum Quraisy.” Maka Baginda (Rasulullah) pun membaca:

Yang bermaksud: “Dan bukanlah Al-Quran itu perkataan seorang penyair (sebagaimana yang kamu dakwakan, tetapi sayang!) amatlah sedikit daripada kamu yang beriman.” Surah Al-Haaqqah ayat 41.
Maka aku (Sayyidina Umar) berkata: “(Ia adalah kata-kata) tukang tilik! ” Lalu Rasulullah s.a.w. pun membaca:

Ertinya: “Dan juga bukanlah Al-Quran itu perkataan seorang tukang telek (sebagaimana Yang kamu katakan, tetapi sayang!) amatlah sedikit kamu mengambil peringatan. (Al-Quran itu) diturunkan dari Allah Tuhan sekalian alam.” Surah Al-Haaqqah ayat 42-43. 
Lihatlah saudaraku sekalian, betapa mukjizat Al-Quran begitu menyerlah sehingga berjaya melembutkan hati manusia yang dahulunya menolak petunjuk, namun akhirnya mampu melembutkan hati dan akhirnya beriman. 
Begitulah mukjizat Al-Quran seperti yang tergambar di dalam surah Al-Israa’ ayat 88:

Ertinya: “Katakanlah (wahai Nabi Muhammad s.a.w.): Sesungguhnya jika sekalian manusia dan jin berhimpun dengan tujuan hendak membuat dan mendatangkan sebanding dengan Al-Quran ini, mereka tidak akan dapat membuat dan mendatangkan yang sebanding dengannya, walaupun mereka bantu-membantu sesama sendiri.”
Saudara-saudaraku sekalian,

Satu lagi bentuk mukjizat Al-Quran adalah pemansuhan sesuatu hukum dan arahan dengan hukum atau arahan baru yang lebih baik, atau lebih dikenali sebagai ‘Al-Nasikh Wal Mansukh.’ ‘Al-Nasikh Wal Mansukh’ merujuk kepada sesuatu hukum yang dimansukhkan atau ditiadakan, atau boleh juga diganti oleh Allah dengan hukum yang lain. Firman Allah di dalam surah Al-Baqarah ayat 106:

Maksudnya: “Apa sahaja ayat keterangan yang Kami mansukhkan (batalkan) atau yang Kami tinggalkan (atau tangguhkan), Kami datangkan ganti yang lebih baik daripadanya atau yang setanding dengannya.”
Seorang ahli tafsir terkenal, Sheikh Mutawalli Sya’rawi, ketika menafsirkan ayat ini, menyatakan bahawa ianya tidak bermaksud bahawa terdapat kekurangan pada risalah terdahulu sebelum perutusan Nabi Muhammad s.a.w., akan tetapi maksudnya di sini, risalah mereka adalah yang terbaik bagi kelompok manusia yang hidup pada zaman tersebut. 
Sheikh As-Sya’rawi menambah lagi,  perkembangan gaya dan cara kehidupan telah mengundang pelbagai isu baru yang belum pernah dialami oleh zaman dahulu. Oleh yang demikian, ketika diutuskan Rasulullah s.a.w., Baginda dibekalkan dengan huraian atau jalan keluar bagi permasaalahan yang tidak pernah wujud di zaman para Rasul sebelumnya.

Sebagai contoh, pada zaman Baginda s.a.w. pensyariatan kiblat ke arah Baitul Maqdis telah dimansukhkan dan ditukarkan ke arah Kaabah di Makkah. Ini secara jelas berlainan dengan kelaziman yang telah lama diamalkan oleh umat Nabi-Nabi yang terdahulu. 
Sidang Jumaat yang dirahmati Allah,
Pengajaran yang boleh kita perolehi dari ini, adalah bahawa peningkatan diperlukan dalam kehidupan, sama ada peningkatan dari segi amalan, kerohanian atau juga peningkatan di dalam urusan duniawi yang dapat memberikan kemanfaatan pada diri. Malah, adalah menjadi ajaran Islam bagi kita berlumba-lumba untuk mempertingkatkan diri agar kita beroleh kejayaan dalam kehidupan di dunia mahupun di akhirat.
Sabda Rasulullah s.a.w.: “Berlumbalah untuk memperolehi apa saja yang memberikan kemanfaatan padamu dan mohonlah pertolongan kepada Allah dan janganlah merasa lemah.” Hadith riwayat Imam Muslim.
Sebagai contoh dari segi ibadah, jika di dalam bulan Ramadan, kita sering bertadarus Al-Quran selepas solat Terawih, maka adalah baik jika kita bertekad untuk bertadarus di masa-masa dan kesempatan yang lain juga, atau bertadarus sambil menghayati maksud dan ayat Al-Quran.  

Inilah ciri-ciri agama yang dinamik, progresif, berdaya saing, mampu melerai kerumitan dan masalah ummah di mana dan bila-bila masa sahaja. Ini juga pengajaran yang dapat digarap dari maksud ‘Al-Nasikh Wal Mansukh.’ 
Ia bukan sekadar satu lipatan sejarah pensyariatan atau pemansuhan sesuatu perkara, bahkan lebih dari itu, ia mengajak kita sentiasa bertafakkur memikirkan hal keadaan kehidupan beragama agar ia sentiasa berkembang serta maju, mengikut setiap dasar dan prinsip agama itu sendiri.
Sidang Jemaah yang dirahmati Allah,

Di penghujung khutbah ini, izinkan saya merumuskan pengajaran penting dari khutbah yang disampaikan.

Pertama - Keperluan untuk kita menghayati isi kandungan kitab suci Al-Quran dengan sebaik-baiknya, agar dapat dijadikan panduan bagi diri kita dalam mengharungi kehidupan seharian, semoga dengannya kita akan sentiasa beroleh hidayah daripada Allah s.w.t.    

Kedua - Setiap perubahan yang berlaku di sekeliling mengundang kita meneliti perubahan tersebut. Jika dilihat dari sudut positif, ia sebenarnya mengajak kita bagi melihat kembali keprihatinan kita terhadap apa yang dikatakan sebagai keutamaan. Kita perlu bijak di dalam memilih keutamaan agar dengannya, kita dapat melakukan perubahan diri dan seterusnya mendapat kemanfaatan darinya.  
Semoga amalan puasa kita selama ini dan yang akan datang membuahkan hasil yang positif, dan sekaligus mendatangkan keredhaan Allah ke atas kita sekalian, Amin.

